
María Barral Varela

Alcaldesa do Excelentísimo Concello de Betanzos

Este Anuario Brigantino 2018, nº 41 está cheo de magníficos traballos de
investigación, tanto relativos a Betanzos e Galicia como ao norte de Portugal.
Pero tamén recolle os acontecementos do ano e, entre eles, os preparativos do

2019, no que conmemoramos o traslado da poboación de Betanzos desde Tiobre ata o
castro de Untia hai agora oito séculos. E con este motivo celebrouse un encontro de todos
os alcaldes democráticos que me antecederon: Vicente de la Fuente García, Antolín Sánchez
Presedo, Manuel Lagares Pérez, María Faraldo Botana e Ramón García Vázquez.

En canto á actividade cultural, e sen referirnos a tantos acontecementos como houbo,
cabe destacar o Ciclo de Conferencias do Anuario Brigantino no que participaron José
Carlos Soler, Manuel María de Artaza, Carmen Cotelo e Xosé Luis Barreiro Rivas.

Conmemoramos tamén o Día Internacional da Muller con varios actos, como o concurso
fotográfico «O papel das mulleres betanceiras hoxe». E nesta mesma liña, cabe subliñar a
XIV Xuntanza de Labores Artesanais na que participaron arredor de 400 persoas con
asistencia de asociacións de Asturias, Cantabria, León e Galicia.

O 24 de marzo Betanzos sumouse á Hora do Planeta, apagando a luz en edificios
oficiais. Esta iniciativa foi promovida polo Fondo Mundial para a Natureza co obxectivo
de concienciar sobre a necesidade de evitar ou polo menos paliar o cambio climático. Nesa
dirección teremos moito que traballar todos.

Desenrolouse a 2ª edición da «Primavera no Camiño Inglés», na que se promocionaron
os recursos culturais dos dezaoito concellos polos que transcorre esta ruta xacobea.

E non me podo esquecer de felicitar ao padexeiro Carlos Arévalo, do C. N. Ría de
Betanzos, que o 18 de maio acadou a medalla de prata na Copa do Mundo en K1 200 m.,
disputada en Szeged (Hungría). Antes proclamárase campión de España no encoro asturiano
de Trasona. Lembrarei tamén a XVII Semana Internacional do Cine de Betanzos, dedicada
ao actor ferrolán Javier Gutiérrez baixo o título «Animal cinematográfico». E felicito ao
escritor betanceiro Xabier López que, coa súa novela «900», foi o gañador do premio
Torrente Ballester de narrativa galega, convocado pola Deputación da Coruña.

Para rematar, quero agradecer a ABANCA e a GADIS a súa axuda, e tamén ao director,
Alfredo Erias, ao subdirector, Xosé María Veiga, ao Comité Científico e a todos os autores e
autoras que fan posible este milagre que é, ano tras ano, o Anuario Brigantino.

MOI AGRADECIDA!

